
O‘ZBEKISTON IQTISODIYOTIDA 
SANOATLASHUV DARAJASINING ZAMONAVIY 
HOLATI VA TARKIBIY O‘ZGARISHLARI

Erkayev Akrom Normuxammadovıch
Toshkent davlat istisodiyot universiteti (DSc) mustaqil izlanuvchisi

ORCID: 0009-0001-2638-7958
Email: erkayevakrom27@gmail.com

Annotatsıya: Mazkur maqolada O‘zbekiston iqtisodiyotida sanoatlashuv jarayonining zamonaviy holati, sanoat ishlab 
chiqarishining o‘sish tendensiyalari va uning tarkibiy o‘zgarishlari tahlil qilingan. Tadqiqotda sanoatlashuvning iqtisodiy 
mazmuni, uning milliy iqtisodiy o‘sish, mehnat unumdorligi, qo‘shilgan qiymat yaratish, investitsion faollik va iqtisodiyot-
ning texnologik modernizatsiyasidagi o‘rni nazariy jihatdan asoslangan. O‘zbekiston sanoatining 2025-yildagi rivojlanish 
ko‘rsatkichlari hamda 2026-yilning birinchi yarim yilligidagi dinamikasi statistik ma’lumotlar asosida baholangan. Tahlil 
natijasida mamlakat sanoatida qayta ishlash sanoatining ustun mavqega ega bo‘layotgani, tog‘-kon sanoatining nisbiy 
ulushi esa pasayayotgani aniqlangan. Shu bilan birga, sanoatlashuv jarayonida hududiy nomutanosibliklar, yuqori qo‘shil-
gan qiymatli ishlab chiqarishlarning yetarlicha rivojlanmagani, texnologik yangilanish va eksport tarkibini diversifikatsiya 
qilish zarurati mavjudligi asoslab berilgan. Maqolada O‘zbekistonning sanoatlashuv darajasini yanada oshirish uchun 
yuqori texnologiyali ishlab chiqarish, mahalliylashtirish, innovatsion faoliyat, inson kapitali va hududiy sanoat siyosatini 
o‘zaro uyg‘unlashtirish bo‘yicha ilmiy-amaliy takliflar ishlab chiqilgan.

Аннотация: В данной статье анализируется текущее состояние процесса индустриализации в экономике 
Узбекистана, тенденции роста промышленного производства и его структурные изменения. Исследование 
основано на теоретическом обосновании экономического содержания индустриализации, ее роли в национальном 
экономическом росте, производительности труда, создании добавленной стоимости, инвестиционной активности 
и технологической модернизации экономики. На основе статистических данных оцениваются показатели развития 
промышленности Узбекистана в 2025 году и ее динамика в первом полугодии 2026 года. Анализ показал, что 
перерабатывающая промышленность занимает доминирующее положение в промышленности страны, в то время 
как относительная доля горнодобывающей промышленности снижается. Одновременно обосновывается наличие 
территориальных дисбалансов в процессе индустриализации, недостаточное развитие высокотехнологичной 
продукции, необходимость технологических инноваций и диверсификации экспортной структуры. В статье 
разработаны научно-практические предложения по гармонизации высокотехнологичного производства, 
локализации, инновационной деятельности, человеческого капитала и региональной промышленной политики 
для дальнейшего повышения уровня индустриализации Узбекистана.

Abstract: This article analyzes the current state of the industrialization process in the economy of Uzbekistan, the growth 
trends of industrial production and its structural changes. The study is based on a theoretical basis on the economic con-
tent of industrialization, its role in national economic growth, labor productivity, added value creation, investment activity 
and technological modernization of the economy. The development indicators of Uzbekistan’s industry in 2025 and its 
dynamics in the first half of 2026 are assessed based on statistical data. The analysis revealed that the processing indus-
try is gaining a dominant position in the country’s industry, while the relative share of the mining industry is decreasing. At 
the same time, the existence of territorial imbalances in the industrialization process, insufficient development of high-val-
ue-added production, the need for technological innovation and diversification of the export structure are substantiated. 
The article develops scientific and practical proposals for harmonizing high-tech production, localization, innovative activ-
ities, human capital and regional industrial policy to further increase the level of industrialization of Uzbekistan.

Keywords: industrialization, industrialization, industrial policy, structural changes, processing industry, added value, labor 

K I R I S H
Milliy iqtisodiyotning barqaror va uzoq muddatli iqtisodiy o‘sishini ta’minlashda sanoatlashuv jarayoni 

alohida ahamiyat kasb etadi. Sanoatlashuv faqat sanoat mahsulotlari ishlab chiqarish hajmining ko‘payishi 
bilan chegaralanmay, iqtisodiyotning tarkibiy tuzilmasini takomillashtirish, ishlab chiqarish omillarining yuqori 
unumdor tarmoqlarga ko‘chishi, texnologik yangilanish, mehnat unumdorligining oshishi va yuqori qo‘shilgan 
qiymat yaratish jarayonlarini ham qamrab oladi.

Klassik iqtisodiy nazariyada iqtisodiy taraqqiyot ishlab chiqarish resurslarining nisbatan past unumdorlikka 
ega faoliyat turlaridan yuqori unumdorlikka ega tarmoqlarga qayta taqsimlanishi bilan bog‘langan. A. Fisherning 
uch sektorli modeli, K. Klarkning tarkibiy transformatsiya haqidagi qarashlari va keyinchalik rivojlangan 
strukturaviy transformatsiya nazariyalari sanoatlashuvni iqtisodiy rivojlanishning muhim bosqichi sifatida 
izohlaydi.

O‘zbekiston sharoitida sanoatlashuvning zamonaviy bosqichi iqtisodiyotni xomashyo yo‘nalishidan qayta 
ishlash, texnologik murakkab va yuqori qo‘shilgan qiymatli ishlab chiqarishlarga bosqichma-bosqich yo‘naltirish 
bilan tavsiflanadi. Bu jarayonda investitsiyalarni jalb qilish, ishlab chiqarish quvvatlarini modernizatsiya qilish, 
yangi texnologiyalarni o‘zlashtirish, mahalliylashtirish va eksport salohiyatini kengaytirish muhim omillar 
hisoblanadi.

O‘zbekiston Milliy statistika qo‘mitasi ma’lumotlariga ko‘ra, 2025-yilda mamlakatda 1,1 kvadrillion so‘mlik 
sanoat mahsuloti ishlab chiqarilgan bo‘lib, bu 2024-yilga nisbatan 6,8 foiz ko‘pdir. 2026-yil 1-yanvar holatiga 
mamlakatda 59,8 mingta sanoat korxonasi faoliyat yuritgan.

Shu jihatdan O‘zbekiston iqtisodiyotida sanoatlashuvning hozirgi darajasini baholash, uning tarkibiy 
o‘zgarishlarini aniqlash va mavjud muammolarni bartaraf etishning iqtisodiy mexanizmlarini ishlab chiqish 
dolzarb ilmiy masala hisoblanadi.

M A V Z U G A  O I D  A D A B I Y O T L A R  S H A R H I
Sanoatlashuv va tarkibiy transformatsiya masalalari iqtisodiy rivojlanish nazariyasida uzoq yillardan buyon 

muhim tadqiqot yo‘nalishlaridan biri hisoblanadi. A. Fisher (1935) iqtisodiy taraqqiyot jarayonida iqtisodiyotning 
turli sektorlar o‘rtasidagi o‘zgarishlarini yoritib, ishlab chiqarish faoliyatining tarkibiy rivojlanishi masalasiga 
e’tibor qaratgan. Uning yondashuvi keyinchalik iqtisodiyotni tarmoqlar bo‘yicha transformatsiyasini o‘rganishga 
asos bo‘lgan. C. Clark (1940) esa iqtisodiy taraqqiyot sharoitida qishloq xo‘jaligi, sanoat va xizmatlar 
sektorlarining rivojlanish xususiyatlarini tizimli ravishda tadqiq etgan. Mazkur tadqiqotlar sanoatlashuvni 
iqtisodiy rivojlanishning tarkibiy o‘zgarishlari bilan bog‘liq holda o‘rganish uchun nazariy asos yaratgan.

S. Kuznets (1966) iqtisodiy o‘sishning sur’ati, tarkibi va mamlakatlar bo‘yicha tarqalishini tahlil qilib, iqtisodiy 
rivojlanish jarayonida tarmoqlar tarkibining o‘zgarishi muhim ahamiyatga ega ekanligini ko‘rsatgan. Muallifning 
tadqiqotlari iqtisodiy o‘sishni faqat ishlab chiqarish hajmining ortishi bilan emas, balki iqtisodiyot tarkibidagi 
uzoq muddatli o‘zgarishlar bilan birgalikda baholash zarurligini asoslashga xizmat qiladi. H. B. Chenery va M. 
Syrquin (1975) esa rivojlanish jarayonida mamlakatlarning iqtisodiy va tarkibiy ko‘rsatkichlaridagi o‘zgarishlarni 
empirik jihatdan tadqiq etib, iqtisodiy rivojlanishning turli bosqichlarida ishlab chiqarish va tarmoqlar tarkibining 
o‘zgarish qonuniyatlarini aniqlagan.

Sanoatlashuvning iqtisodiy o‘sishga ta’siri A. Szirmai (2012) tadqiqotida rivojlanayotgan mamlakatlar 
misolida kengroq tahlil qilingan. Muallif 1950–2005-yillar davomida sanoatlashuvning iqtisodiy o‘sishdagi rolini 
o‘rganib, sanoat sektorini rivojlanayotgan mamlakatlarda iqtisodiy o‘sishning muhim manbalaridan biri sifatida 
ko‘rib chiqadi. Ushbu yondashuv sanoat ishlab chiqarishining kengayishi bilan bir qatorda uning iqtisodiy 
o‘sishga qo‘shayotgan hissasini baholash zarurligini ko‘rsatadi.

D. Rodrik (2013) ishlab chiqarish sanoatining iqtisodiy rivojlanishdagi o‘rnini tahlil qilib, ishlab chiqarish 
sektorida unumdorlikning o‘sishi va iqtisodiy konvergentsiya o‘rtasidagi bog‘liqlikka e’tibor qaratgan. Mazkur 
tadqiqot sanoatlashuv jarayonini baholashda ishlab chiqarish hajmi bilan bir qatorda mehnat unumdorligi va 
ishlab chiqarish samaradorligi kabi ko‘rsatkichlarning ahamiyatini ko‘rsatadi. Bu yondashuv sanoatlashuvning 
sifat jihatlarini baholash uchun muhim metodologik asos bo‘lib xizmat qiladi.

M. P. Timmer va G. J. de Vries (2009) Osiyo va Lotin Amerikasi mamlakatlarida tarkibiy o‘zgarishlar 
hamda iqtisodiy o‘sish tezlashuvini tadqiq etib, tarmoqlar o‘rtasidagi resurslar qayta taqsimoti iqtisodiy o‘sish 
jarayonida muhim rol o‘ynashini ko‘rsatgan. Ularning tadqiqotida tarkibiy transformatsiya va iqtisodiy o‘sish 
o‘rtasidagi bog‘liqlik mamlakatlarning rivojlanish tajribasi asosida yoritilgan.

Umuman olganda, yuqoridagi tadqiqotlar sanoatlashuvni iqtisodiy o‘sish, tarkibiy transformatsiya, ishlab 
chiqarish unumdorligi va resurslarning tarmoqlararo qayta taqsimlanishi bilan uzviy bog‘liq jarayon sifatida 
talqin qilish imkonini beradi. Mazkur ilmiy yondashuvlar O‘zbekiston iqtisodiyotida sanoatlashuv darajasini 
baholashda sanoat ishlab chiqarishining hajmi bilan bir qatorda, uning tarmoq tarkibi, qo‘shilgan qiymat 

yaratish salohiyati, mehnat unumdorligi va tarkibiy o‘zgarishlarini kompleks tahlil qilish zarurligini asoslashga 
xizmat qiladi.

T A D Q I Q O T  M E T O D O L O G I YA S I
O‘zbekiston iqtisodiyotida sanoatlashuv darajasining zamonaviy holatini baholash, sanoat ishlab 

chiqarishidagi tarkibiy o‘zgarishlarni aniqlash hamda sanoatlashuvni yanada chuqurlashtirishning ustuvor 
yo‘nalishlarini asoslashdan iborat.

Mazkur maqsadga erishish uchun quyidagi vazifalar belgilandi:
•	 sanoatlashuvning nazariy-iqtisodiy mazmunini ochib berish; 
•	 O‘zbekiston sanoatining zamonaviy rivojlanish dinamikasini baholash; 
•	 sanoat ishlab chiqarishining tarmoq tarkibidagi o‘zgarishlarni tahlil qilish; 
•	 qayta ishlash sanoatining sanoatlashuvdagi rolini aniqlash; 
•	 hududlar bo‘yicha sanoat ishlab chiqarishidagi tafovutlarni baholash; 
•	 sanoatlashuvning mavjud muammolarini aniqlash; 
•	 O‘zbekiston iqtisodiyotida sanoatlashuv darajasini oshirish bo‘yicha ilmiy-amaliy takliflar ishlab chiqish. 

Maqolada tizimli yondashuv, tarkibiy tahlil, qiyosiy tahlil, statistik guruhlash, dinamik qatorlarni tahlil qilish 
va mantiqiy umumlashtirish usullaridan foydalanildi.

Empirik baza sifatida O‘zbekiston Respublikasi Milliy statistika qo‘mitasining 2025-yil yakunlari hamda 
2026-yilning dastlabki statistik ma’lumotlaridan foydalanildi. Sanoatlashuv holatini baholashda sanoat ishlab 
chiqarishi hajmi, sanoat ishlab chiqarishining tarmoq tarkibi, sanoat yalpi qo‘shilgan qiymati, sanoat ishlab 
chiqarishining o‘sish sur’atlari va hududiy ko‘rsatkichlar asosiy indikatorlar sifatida tanlandi.

T A H L I L  V A  N A T I J A L A R
Sanoatlashuvni tor ma’noda iqtisodiyotda sanoat ishlab chiqarishining miqdoriy kengayishi sifatida 

izohlash mumkin. Biroq zamonaviy iqtisodiy nazariyada ushbu tushuncha ancha keng mazmunga ega bo‘lib, 
iqtisodiyotning texnologik, institutsional va tarkibiy transformatsiyasini ifodalaydi.

Sanoatlashuvning muhim belgilariga quyidagilarni kiritish mumkin:
•	 sanoat ishlab chiqarishining mutlaq va nisbiy hajmining oshishi; 
•	 qayta ishlash sanoatining rivojlanishi; 
•	 yuqori qo‘shilgan qiymatli mahsulotlar ishlab chiqarishning kengayishi; 
•	 texnologik modernizatsiya va innovatsiyalarning ishlab chiqarishga joriy etilishi; 
•	 mehnat unumdorligining oshishi; 
•	 sanoat eksportining diversifikatsiyalashuvi; 
•	 investitsiyalarning ishlab chiqarish salohiyatini kengaytirishga yo‘naltirilishi; 
•	 sanoat va xizmatlar sektorining texnologik jihatdan o‘zaro integratsiyalashuvi. 

Shu sababli sanoatlashuv darajasini faqat sanoatning YAIMdagi ulushi orqali baholash yetarli emas. 
Sanoatlashuvning sifat jihatlarini ham hisobga oluvchi kompleks yondashuv talab etiladi. Sanoatlashuv darajasi 
– milliy iqtisodiyotda sanoatning iqtisodiy o‘sish, qo‘shilgan qiymat yaratish, bandlik, eksport, texnologik 
yangilanish va hududiy rivojlanishga qo‘shayotgan hissasini ifodalovchi kompleks iqtisodiy ko‘rsatkichlar 
tizimidir. Mazkur yondashuv sanoatlashuvni oddiy ishlab chiqarish hajmining o‘sishidan farqlash imkonini beradi. 
Chunki sanoat mahsuloti hajmining oshishi hali iqtisodiyotning texnologik jihatdan rivojlanganini anglatmaydi. 
Agar ishlab chiqarish asosan xomashyo yoki past qayta ishlash darajasidagi mahsulotlarga asoslangan bo‘lsa, 
bunday o‘sishning uzoq muddatli iqtisodiy samarasi cheklangan bo‘lishi mumkin.

O‘zbekiston iqtisodiyotida so‘nggi yillarda sanoat ishlab chiqarishi hajmining barqaror o‘sishi kuzatilmoqda. 
2025-yilda mamlakatda sanoat mahsulotlari ishlab chiqarish hajmi 1,1 kvadrillion so‘mga yetgan va yillik o‘sish 
sur’ati 6,8 foizni tashkil qilgan. Sanoat ishlab chiqarishining aholi jon boshiga hajmi 29,1 mln so‘mga yetgan. 
Mazkur ko‘rsatkichlar O‘zbekistonda sanoat bazasining kengayayotganini ko‘rsatadi. Biroq sanoatlashuvni 
baholashda ishlab chiqarish hajmidan tashqari uning ichki tarkibiga ham e’tibor qaratish zarur.

2025-yil yakunlariga ko‘ra, sanoat ishlab chiqarishining asosiy qismini qayta ishlash sanoati tashkil etgan. 
Milliy statistika qo‘mitasi ma’lumotlariga ko‘ra, 2025-yilda qayta ishlash sanoatida 947,2 trln so‘mlik mahsulot 
ishlab chiqarilgan bo‘lib, uning sanoat ishlab chiqarishidagi ulushi 86 foizni tashkil etgan. Tog‘-kon sanoati va 
ochiq konlarni ishlash ulushi 7 foiz, elektr, gaz, bug‘ va havoni konditsiyalash sohasining ulushi 6,4 foiz, suv 
ta’minoti, kanalizatsiya va chiqindilarni yig‘ish-utilizatsiya qilish sohalarining ulushi esa 0,6 foiz bo‘lgan. Biroq 
qayta ishlash sanoatining yuqori ulushi avtomatik ravishda yuqori texnologiyali sanoatlashuvni anglatmaydi. 
Mazkur sektor ichida ishlab chiqarishning texnologik murakkabligi, innovatsion mahsulotlar ulushi, mehnat 

unumdorligi va eksport tarkibini alohida tahlil qilish lozim.
Sanoatlashuv jarayonining muhim natijalaridan biri iqtisodiyotda yalpi qo‘shilgan qiymatning ko‘payishidir. 

Milliy statistika qo‘mitasining SIAT ma’lumotlariga ko‘ra, joriy narxlarda ishlab chiqarish sanoatining yalpi 
qo‘shilgan qiymati 2010-yildagi 9 142,2 mlrd so‘mdan 2025-yilda 384 204,1 mlrd so‘mgacha oshgan. Tog‘-kon 
sanoatining yalpi qo‘shilgan qiymati esa shu davrda 3 243,5 mlrd so‘mdan 49 139,6 mlrd so‘mgacha ko‘paygan. 
Bu ma’lumotlar O‘zbekiston sanoatining iqtisodiyotdagi nominal qo‘shilgan qiymat yaratish salohiyati sezilarli 
darajada oshganini ko‘rsatadi. Shuningdek, doimiy narxlardagi ma’lumotlar ham ishlab chiqarish sanoatida real 
o‘sish mavjudligini tasdiqlaydi. 2025-yilda ishlab chiqarish sanoatining yalpi qo‘shilgan qiymati 329 959,5 mlrd 
so‘mga yetgan.

Ishlab chiqarish sanoatining yillik o‘sish sur’ati 2025-yilda 107,7 foizni tashkil etgan. Tog‘-kon sanoatida 
ushbu ko‘rsatkich 103,5 foiz, elektr-gaz-bug‘ ta’minoti sohasida esa 103,5 foiz bo‘lgan.

Mazkur tendensiya sanoatlashuvning yangi bosqichida ishlab chiqarish sanoati iqtisodiy o‘sishning asosiy 
drayverlaridan biriga aylanayotganini ko‘rsatadi.

O‘zbekiston sanoatlashuvining muhim xususiyatlaridan biri uning hududlar bo‘yicha har xil taqsimlanganidir. 
2025-yilda sanoat ishlab chiqarishining eng katta hajmi Toshkent shahrida 207,3 trln so‘m, Navoiy viloyatida 
195,2 trln so‘m va Toshkent viloyatida 170,3 trln so‘mni tashkil etgan. Andijon viloyatida sanoat ishlab chiqarishi 
107,9 trln so‘mga yetgan. Hududiy tafovutlar sanoat ishlab chiqarishining infratuzilma, tabiiy resurslar, 
investitsiyalar, logistika, mehnat resurslari va bozor infratuzilmasi bilan bog‘liqligini ko‘rsatadi. Toshkent shahri 
va Toshkent viloyatining yuqori ko‘rsatkichlari yirik bozor, transport-logistika infratuzilmasi, investitsiya muhiti 
va mehnat resurslarining konsentratsiyasi bilan izohlanishi mumkin. Navoiy viloyatidagi yuqori sanoat ishlab 
chiqarishi esa, avvalo, tog‘-kon-metallurgiya va yirik sanoat majmualarining mavjudligi bilan bog‘liq.

Shu sababli hududiy sanoatlashuv siyosatining asosiy maqsadi barcha hududlarda sanoat hajmini mexanik 
ravishda bir xil darajaga olib chiqish emas, balki hududlarning mavjud iqtisodiy resurslari va raqobat ustunliklari 
asosida sanoat klasterlarini shakllantirishdan iborat bo‘lishi maqsadga muvofiq.

O‘zbekiston iqtisodiyotida yuz berayotgan tarkibiy o‘zgarishlarni quyidagi asosiy yo‘nalishlarda guruhlash 
mumkin: 2025-yilda qayta ishlash sanoatining umumiy sanoat ishlab chiqarishidagi ulushi 86 foizga yetgani 
iqtisodiyotning xomashyo yetkazib berishga asoslangan modeldan qayta ishlashga yo‘naltirilgan modelga 
siljishini ko‘rsatadi.

Sanoat ishlab chiqarishining faqat tog‘-kon tarmoqlariga bog‘liqligini kamaytirish va ishlab chiqarish 
sanoatini kengaytirish iqtisodiy barqarorlikni oshirishga xizmat qiladi. 2026-yilning yanvar-mart oylarida 
O‘zbekiston YAIM tarkibida xizmatlar sektori 56,2 foiz, sanoat 29,2 foiz, qishloq xo‘jaligi, o‘rmon xo‘jaligi va 
baliqchilik 8,4 foiz, qurilish esa 6,2 foiz ulushga ega bo‘lgan.

Bu holat O‘zbekiston iqtisodiyoti an’anaviy sanoatlashtirishdan tashqari, sanoat va xizmatlar integratsiyasiga 
asoslangan postindustrial transformatsiya elementlarini ham shakllantirayotganini ko‘rsatadi. 2026-yil yanvar-
iyun oylarida asosiy kapitalga investitsiyalar hajmi 2025-yilning mos davriga nisbatan 117,5 foizni tashkil etgan. 
Shu davrda sanoat ishlab chiqarishi 108,0 foizga o‘sgan.

Investitsiyalarning yuqori o‘sish sur’ati ishlab chiqarish quvvatlarini kengaytirish, texnologik yangilanish va 
yangi sanoat korxonalarini tashkil etish uchun moliyaviy asos yaratayotganini ko‘rsatadi.

O‘zbekiston iqtisodiyotida sanoatlashuv jarayoni ijobiy dinamikaga ega bo‘lib, uning sifat jihatdan yangi 
bosqichga ko‘tarilishi uchun bir qator muhim yo‘nalishlarni rivojlantirish talab qilinadi.

Birinchi yo‘nalish — yuqori qo‘shilgan qiymatli mahsulotlar ishlab chiqarish ulushini yetarli darajada 
kengaytirish. Sanoat ishlab chiqarishining hajmi ortib borayotganligi sababli, kelgusida ishlab chiqarishning 
texnologik murakkabligini oshirish muhim.

Ikkinchi yo‘nalish — hududiy sanoatlashuv imkoniyatlarini kengaytirish. Ayrim hududlarda sanoat ishlab 
chiqarishi yuqori darajada konsentratsiyalangan bo‘lsa, boshqa hududlarda sanoat salohiyatidan foydalanish 
imkoniyatlarini yanada rivojlantirish muhim.

Uchinchi yo‘nalish — texnologik salohiyatni rivojlantirish va zamonaviy texnologiyalarni keng joriy etish. 
Zamonaviy sanoatlashuv yangi korxonalar tashkil etish bilan bir qatorda, mahalliy ilmiy-texnik salohiyatni ishlab 
chiqarish bilan integratsiya qilishni ham talab qiladi.

To‘rtinchi yo‘nalish — mehnat unumdorligi va inson kapitalini rivojlantirish. Yuqori texnologiyali sanoat 
uchun malakali muhandislar, texnologlar, dasturchilar va ishlab chiqarish menejerlariga bo‘lgan talab ortib 
boradi.

Beshinchi yo‘nalish — sanoat ishlab chiqarishining ekologik samaradorligini oshirish. Zamonaviy 
sanoatlashuv resurslarni ko‘p talab qiluvchi modeldan energiya va resurs tejamkor, past uglerodli hamda 
aylanma iqtisodiyot tamoyillariga asoslangan modelga o‘tishni qo‘llab-quvvatlaydi.

Tahlillar asosida O‘zbekiston sanoatlashuvining yangi bosqichini shakllantirish uchun quyidagi yo‘nalishlarni 
taklif etish mumkin.

Sanoat siyosatida ishlab chiqarish hajmidan ko‘ra, yaratilayotgan qo‘shilgan qiymat, mehnat unumdorligi 



M U H A N D I S L I K  VA  I Q T I S O D I Y O T

316

2026-yil, avgust.  № 8-son

va texnologik murakkablik asosiy mezon sifatida qaralishi lozim. Mahalliy xomashyoni eksport qilishdan 
ko‘ra, uni bir necha bosqichda qayta ishlab, tayyor va yuqori qiymatli mahsulotga aylantirish sanoatlashuv 
samaradorligini oshiradi.

Hududlarning resurs va ishlab chiqarish imkoniyatlaridan kelib chiqib, avtomobilsozlik, elektrotexnika, 
to‘qimachilik, oziq-ovqat, kimyo, farmatsevtika, metallurgiya va boshqa yo‘nalishlarda hududiy sanoat 
klasterlarini rivojlantirish maqsadga muvofiq.

Ilmiy-tadqiqot institutlari, oliy ta’lim muassasalari va sanoat korxonalari o‘rtasidagi hamkorlikni kuchaytirish 
orqali ilmiy ishlanmalarni tijoratlashtirish mexanizmlarini rivojlantirish zarur. Sanoatning texnologik murakkabligi 
oshgani sari professional va texnik ta’lim tizimining ishlab chiqarish ehtiyojlariga moslashuvi muhim ahamiyat 
kasb etadi. Energiya samaradorligi, qayta tiklanuvchi energiya manbalari, chiqindilarni qayta ishlash va 
resurs tejamkor texnologiyalarni sanoat siyosatining tarkibiy qismiga aylantirish lozim. Hududlar uchun 
yagona sanoatlashuv modeli o‘rniga ularning iqtisodiy salohiyatiga mos differensial sanoat siyosatini qo‘llash 
samaraliroq hisoblanadi.

X U L O S A  V A  T A K L I F L A R
O‘zbekiston iqtisodiyotida sanoatlashuv jarayoni so‘nggi yillarda miqdoriy va tarkibiy jihatdan sezilarli 

rivojlanish bosqichiga kirdi. 2025-yilda sanoat ishlab chiqarishining 1,1 kvadrillion so‘mga yetishi va uning 6,8 
foizga o‘sishi sanoat salohiyatining kengayayotganini ko‘rsatadi.

Sanoat tarkibida qayta ishlash sanoatining 86 foizlik ulushga ega bo‘lishi O‘zbekiston sanoatlashuvining 
tarkibiy jihatdan o‘zgarayotganini ko‘rsatadi. Shu bilan birga, sanoat ishlab chiqarishining hududiy 
konsentratsiyasi, texnologik modernizatsiya, yuqori qo‘shilgan qiymat yaratish, malakali kadrlar bilan ta’minlash 
va ekologik samaradorlik masalalari sanoat siyosatining ustuvor yo‘nalishlari bo‘lib qolmoqda.

2026-yilning birinchi yarim yilligida sanoat ishlab chiqarishining 8,0 foizga o‘sishi ham sanoat sektorining 
iqtisodiy faollikdagi rolini saqlab qolayotganini ko‘rsatadi.

Shunday qilib, O‘zbekiston uchun zamonaviy sanoatlashuv modeli xomashyo → chuqur qayta ishlash 
→ yuqori qo‘shilgan qiymat → innovatsion mahsulot → eksport diversifikatsiyasi zanjiri asosida shakllanishi 
maqsadga muvofiq. Bunday model milliy iqtisodiyotning tarkibiy barqarorligini oshirish, mehnat unumdorligini 
ko‘paytirish, yangi ish o‘rinlarini yaratish va mamlakatning xalqaro qiymat zanjirlaridagi mavqeini mustahkamlash 
imkonini beradi.

